
Mkpọlite 
Ọgụgụ dị mkpa n’ihi na eji ya amata ihe dị onye ọzọ n’obi. N’ụlọakwụkwọ, anyị ga -ahụ 

na mmekọrịta mmadụ na ibe ya na-abụkarị site n’ide ihe na n’ịgụ ihe. Ihe ọbụla mmadụ depụtara 

nwere uru ọ bara ma nweekwa ihe ọ na-akụziri ndị gụrụ ya. Nke a mere o jiri dị mkpa ka ndịnkụzi 

gbaa nnukwu mbọ ịhụ na nwata akwụkwọ ọbụla maara ka e si agụ ihe nke ọma ka o wee nwee 

mmasị n’ịgụ ihe, ma site n’ihe ọ gụrụ nweta mmụta na amamiihe zuru oke. Ndị ọkammụta maara 

nke ha riri na nkụzi na ọmụmụ asụsụ emeela nchọcha dị icheiche were chọpụta na, ọgụgụ so n’otu 

ihe dị mkpa n’ebe mmụta dị.1 Nurjanah (2018) gisopụtara ụzọ anọ asụsụ si arụ ọrụ n’ụlọakwụkwọ 

ma na ndụ mmadụ. Ọ sị na ọ bụ site n’ọnụnụ, okwukwu, ọgụgụ na odide. Ịgụ ihe na-esiri ụfọdụ 

ndị mmadụ ike n’ihi enweghị mmasị. Ọ bụ nke a kpatara o ji dị mkpa na a ga-azụlite nwata na ǹkà 

ọgụgụ. 2 Nwata ịmata ọgụgụ ga-eme ka ọ mata ụdịrị ǹkà ọgụgụ ndị dịka, ngụmi, ngụsa ma ọ bụ 

ngụwaga, ngụnobi na ngụpụta.3  

 
1Md. Ruhul Amin, “Developing Reading Skills Through Effective Reading Approaches,” International Journal of 
Social Studies and Humanities, vol. 4, no. 1  (2019), 35 – 40, https://ssrn.com/abstract=3342538  
2 Ratih Laily Nurjanah, “The Analysis on Students’ Difficulties in Doing Comprehension Final Test,” Journal of 
English Language Lietrature and Teaching, vol. 2, no. 2  (2018), 253-264, 
https://creativecommons.org/lincense/by-sa/4.0/  
3 Abdul Hadi Setiawan, “The Use of Skimming and Scanning Techniques in Reading Comprehension for TOEFL: An    
Experimental Research at UIN Ar-Raniry Banda Aceh,” PhD diss., (Ar-Raniry Islamic University, 2019). 
Core.ac.uk/download/pdf/293474101.pdf 

https://ssrn.com/abstract=3342538
https://creativecommons.org/lincense/by-sa/4.0/

Ǹkà ọgụgụ bụ ihe dị nnukwu mkpa ka nwataakwụkwọ ọ bụla mụọ n’ụlọakwụkwọ4 n’ihi na mmadụ 

kwesịrị ịmụ ka esi agụ ihe ka mmụta dịrị ya mfe. Mana ọ bụ nnukwu ihe mwute n’ọtụtụ 

ụmụakwụkwọ amaghị ka e si agụ ihe nke ọma.5 Ha enweghi mmasị n’ịgụ ihe, ọkachasị asụsụ Igbo 

n’ihi etu e siri zụlite ha mọọbụ na gburugburu ebe ha tolitere mọọbụkwanụ etu e si akụziri ha asụsụ 

Igbo n’ụlọakwụkwọ. Nke a mere na ụmụakwụkwọ na-eme Igbo dịka asụsụ mbụ (L1) mọọbụ asụsụ 

nke abụọ (L2) na sekọndịrị mọọbụ na mahadum ji enwe nsogbu n’ịgụ Igbo. Ihe kpatara nke a bụ 

na e bidoghị n’oge, mgbe ha kwesịrị ịgụ ihe n’ụlọ, kụzibere ha ka e si agụ asụsụ Igbo. Nke a mere 

na ha enweghị mmasị n’ịgụ Igbo. Fox (2001) kwuru na o kwesịrị ka ndị nne na nna bido gụbara 

ụmụaka ha ihe ọgụgụ mgbe a mụrụ ha ọhụụ. Nke a ga-eme na mgbe ụbụrụ na echiche ụmụaka a 

na-eto, ịgụ ihe adịla ha na mmụọ. Ha na-etokwa ma na-anụrụkwa akwụkwọ ọgụgụ ndị nne na nna 

ha na-agụrụ ha, ha a na-enwekwaazị mmasị ịnụrụ ihe ọgụgụ, na n’ịgụ ya n’onwe ha.6 Ọ gara n’ihu 

kwuo na, ị gụrụ ụmụaka ihe mgbe a mụrụ ha ọhụụ so n’otu ụzọ dị mfe a ga-esi wepụ nsogbu 

enweghị mmasị ụmụaka na-enwe n’ọgụgụ. Ọ bụ nsogbu a na-eme na ụmụakwụkwọ anaghị agụ 

ihe nke ọma.7 Ewepụ nsogbu enweghị mmasị, e nwekwara nsogbu ndị ọzọ na-egbochi 

ụmụakwụkwọ ịgụ ihe nke ọma. Ụfọdụ n’ime ha bụ nsogbu anya, nsogbu amataghị mkpụrụokwu 

na mpụtara ya, nsogbu ụbụrụ, nsogbu enweghị ike icheta ihe a gụrụ, ahịrịokwu ito oke ogologo, a 

maghị maka nkebi nke ọma, nakwa nsogbu onwe.8 Jose & Raja (2011) kwuru na-enweghị ike ịgụ 

ihe nke ọma na-eme mmadụ ka onye ahụ ghara isonye n’ihe ndị a na-eme n’obodo dịka ndọrọndọrọ 

 
4  Amin, “Developing Reading Skills, 36. 
 5 Katherine Frankel et al. “From “What is Reading?   To What is Literacy?,” Journal of Education, vol. 196, no. 3, 
(2016), 7-17,  https://www.researchgate.net/publication/311946786   

 
6 Mem Fox, Reading Magic: Why Reading Aloud to Our Children Will Change Their Lives Forever (New York:           

Harcourt, 2001), 164. 
 
7 Ibid. 
8 Fred Genesee et al. Identification of Reading Difficulties in Students Schooled in a Second Language (2013), 1-
29, https://www.researchgate.net/publication/324973808  

https://www.researchgate.net/publication/311946786
https://www.researchgate.net/publication/324973808

ọchịchị na ihe ndị ọzọ. O kwenyekwara na ọgụgụ na-emetụta ndụ mmadụ n’ụzọ pụrụ iche n’ihi na 

ọ bụ site n’ịgụ ihe ka mmadụ ga-esi mata etu ndị mba ọzọ si ebi ndụ ha.9 Ọ bụkwa site n’ọgụgụ ka 

mmadụ si amata ozi dị icheiche dịka, mgbakọ na mwepụ, sọshal stodisi, na ihe ọmụmụ ndị ọzọ dị 

n’agụmakwụkwọ ọbụla. Ọ bụ nke a kpatara o ji dị nnukwu mkpa inyocha etu ndịnkụzi si akụzi 

ǹkà ọgụgụ asụsụ Igbo na Junịọ Sekọndịrị dị na Steti Legọọs iji chọpụta ma ha a na-akụzi ya etu o 

kwesịrị.  

Ihe Ndịọkammụta Derela Gbasara Ọgụgụ 
Frankel et al. (2016) kọwara ọgụgụ ma wepụta ụzọ ise a ga-esi na-eme ka ọgụgụ bụrụ ihe 

ga na-agawanye n’ihu. Ha sịrị na ọgụgụ bụ ihe na-enyere mmadụ aka ma na-abakwara mmadụ 

uru, ihe e kwesịrị ị na-agụ nke ọma na-enweghi ngụhe ọbụla, ihe ga-enweriri usoro, ihe ga-enweriri 

ihe ga-agba mmadụ ume n’ime ya, na ihe bụ ihe a ga na-agụwanye iji wulite mọọbụ kwalite ǹkà 

ọgụgụ.10 Anderson et al. (1985) hụrụkwara ọgụgụ ka ihe dị mkpa na ndụ nke ga-enyere nwata 

ọbụla aka ime nke ọma n’ụlọakwụkwọ mana ndụ ya niile.11 Ya mere na nwata ọ bụla kwesịrị ịmụ 

ụzọ dị ichiiche e si agụ ihe site na mgbe ha nọ na junịọ sekọndịrị.12 N’ihi n’ọgụgụ bụ ihe e ji enwe 

mmụta na mkpori ndụ site n’iduuazị nakwa n’ụdị akwụkwọ ọgụgụ ndị ọzọ dị iche iche.13 Ọgụgụ 

 
9 Rexlin G. Jose and Dharma William B. Raja, “Teachers’ role in fostering Reading Skill: Effective and Successful 
Reading,” I-Manager’s Journal on English Language Teaching, vol. 1, no. 4 (2011), 1-10, 
https://imanagerpublications.com>article 
10 Katherine Frankel et al., “From “What is Reading? To What is Literacy?,” Journal of Education, vol. 196, no. 3 
(2016), 7, https://www.researchgate.net/publication/311946786      
11 Richard C. Anderson et al., Becoming  a  nation  of readers:  The  report  of  the  commission   on  reading 
(Washington, DC: National Institute of Education and the Center for the Study of Reading, 1985), 
files.eric.ed.gov/fulltext/ED253865/pdf   
12 Faria Sultana and Mohammad Ali Ashan, “Efficacy of Communicative Language Teaching in Primary School – 
Bangladesh Context,” Journal of English Language Education, vol. 2, no. 1  (2013), 
http://dx.doi.org/10.5296/ijele.v2il.4734  
13Francoise Grellet, Development Reading Skills: A Practical Guide to Reading Comprehension Exercise 
(Cambridge: Cambridge University Press, 1986); Marzook Maazi Alshammari, “New Developments in Teaching 
Reading Comprehension Skills to EFL Leraners,” International Journal of English Language Teaching, vol. 3, no. 1, 
(2015),  www.ejournals.org  

https://www.researchgate.net/publication/311946786
http://dx.doi.org/10.5296/ijele.v2il.4734
http://www.ejournals.org/

na-enyekwa aka mmadụ ịmata akara ederede site na ncheta ihe ọgụụ mabu.14  Nwata ọbụla kwesịrị 

ịmata akara edemede, ghọta ihe ọ pụtara, ghọtakwa ihe odee na-ekwu maka ya, ma cheta ya, ma 

were ya mee ihe site n’itinye ya n’ọnọdụ ọhụụ.15 Duffy (2009) weere ọgụgụ ka mmadụ inwe ike 

ịgụ ihe ma ghọta ihe ọ gụrụ were nwee ike ịza ajụjụ sitere na ya. Ọ gara n’ihu kwuo n’o ̣̣̣̣gụgụ 

bụkwa mmadụ inwe ike ịkọwapụta akwụkwọ ọgụgụ. Nkọwapụta a bụ ọgụụ inwe ike ịkọwapụta 

ihe kpatara odee jiri dee akwụkwọ ahụ nakwa ihe akwụkwọ ahụ na-ekwu maka ya.  Ihe ọzọkwa o 

kwukwara bụ na ọgụgụ bụ mmadụ inwe ike chọpụta ụzọ mọọbụ etu e si amụta ihe , tinyere ịgụ ihe 

nke ọma nakwa inwe mmekọrịta.16 Ọgụgụ na-eme ka achọpụta ihe dị odee n’obi mọọbụ na mmụọ 

site n’ịghọta mkpụrụokwu ndị ahụ o jiri dee edemede ya.17  Ya bụ, ọgụgụ bụ ihe a na-eme iji ghọta 

ihe e dere n’ime akwụkwọ.18 Izụlite nwata na ǹkà ọgụgụ bụ izụlite ya n’asụsụ ya n’ihi na ha abụọ 

dị mkpa n’ebe ụmụaka nọ na n’ebe izụlite ụbụrụ na echiche ha nke ọma nọ.  Ya bụ, inwe ǹkà 

ọgụgụ ga-enyere mmadụ aka ịgụ ihe, ghọta ya, ma kọwagharịa, tapịagharị, mọọbụ tụsasịa okwu e 

deturu n’akwụkwọ ahụ mọọbụ akwụkwọ ọgụgụ ndị ọzọ.  

Ụdịrị Ǹkà Ogụgụ dị Icheiche 
 

Ndịọkammụta gosipụtara ǹkà ọgụgụ dị icheiche site n’ọrụ ha na-arụ. Ǹkà ọgụgụ ndị a bụ 

mmanye anya, nnyonye anya, ọgụgụ ngụmi, ọgụgụ ngụsa mọọbụ ngụwaga, itinye uchu n’ọgụgụ, 

ngụ na mkpụrụokwu na mkpụrụokwu, na ọgụgụ ngụpụta.19  Ha gosiri n’ụmụakwụkwọ ịmata ǹkà 

 
14 David Nunan, Second Language Teaching and Learning (Boston, M.A: Heinle & Heinle, 1999), 249 – 269. 
15 Ibid.  
16 Gerald G. Duffy, Explaining Reading: A Resource for Teaching Concepts, Skills, and Strategies (New York: The 
Guildford Press, 2009), 691. 
17 Beatrice S. Mikulecky, A Short Course in Teaching Reading: Practical Technique for Building Reading Power 
(United States: Pearson Longman, 2011), 5. 
18 Rahmad Hidayat, “The Readability of Reading Texys on the English Textbgooks,” Paper presented at the 
International Confrence: Role of International Languages toward Global Education System, IAIN Palangka Raya, 
Central Kalimantan, Indonesia, June 25, 2016, 120 – 128, https://www.researchgate.net/publication/311571123  

     19 Feng Liu, “Reading Abilities and Strategies: A Short Introduction,” International Education Studies, vol. 3, no. 3 

(2010), 155, www.ccsenet.org/ies ; Setiawan, The Use of Skimming and Scanning Techniques, 6, 14 -15. 

https://www.researchgate.net/publication/311571123
http://www.ccsenet.org/ies

ọgụgụ ndị a ga-enyere ha aka imata mgbe ha ga-agụ ihe nwayọ nwayọ na mgbe ha kwesirị ịgụ ihe 

ọsịịsọ ọsịisọ ma ghọta ihe ha gụrụ nke ọma ma bụrụ akwaa akwụrụ n’ọgụgụ. Ha kọwara na 

mmanye anya bụ ụzọ esi agụkarị ihe ọsịisọ, ebe ọgụụ na-eji anya a họrọ ihe ndị ọ chọrọ ịgụ. 

Nnyonye anya bụ ụzọ ọgụụ si enyonye anya n’akwụkwọ iji họrọ ihe ndị dị ya mkpa n’ime 

akwụkwọ ahụ. Ọgụgụ ngụmi maọbụ ngụnobi bụ mmadụ itinye uchu n’ihe ọ na-agụ. O na-enyere 

ụmụakwụkwọ aka ịmata aghọtaazaa nke ọma, matakwa mkpụrụokwu dị icheiche na mpụtara ha, 

ma mee ka ha ghọtakwa ihe ha gụrụ nke ọma. Ọgụgụ ngụsa mọọbụ ngụwaga na-enyere 

ụmụakwụkwọ aka ịmata asụsụ e jiri dee akwụkwọ ahụ, mkpụrụokwu na mpụtara ya, nsupe, na etu 

e si ede ihe. Ọ na-eme ka ọgụụ mata ọtụtụ ihe, ma na-aghọtakwa ihe nke ọma. Itinye uchu n’ọgụgụ 

bụ ịgụ ihe ka e wee nwee mụta. Ngụ na mkpụrụokwu na mkpụrụokwu bụ ọgụgụ a na-eme mgbe 

mmadụ na-agụ matimatis mọọbụ mkpụrụokwu dị na sayensi mọọbụ mgbe onye ahụ na-amụ asụsụ 

ọhụụ.  Ọgụgụ ngụpụta bụ ebe a na-agụpụta ihe ka onye ọzọ nụ ya.  Inwe ǹkà ọgụgụ bụ ụzọ 

ụmụakwụkwọ si enwe ike ikọwa ihe, inyocha ihe, na ịghọta ihe odee chọrọ ka ha ghọta n’akwụkwọ 

ya. Ọgụgụ ngụpụta abụghị sọọsọ na ọ na-enyere ụmụakwụkwọ aka ime nke ọma n’ọgụgụ ya kama 

ọ na-emekwa ka ha na-akpọpụta okwu n’ụzọ kwesịrị ekwesị.  

 

Sikima (Schema) Tiori Na Mgbadoụkwụ Ǹkà Ọgụgụ 
 

Zhao and Zhu (2012) kwuru na onye izizi wepụtara Sikima Tiori bụ Kant Immannel n’afọ 

1781. O kwuru na Sikima Tiori na-egosi amamiihe mmadu nweburu na mbụ n’ihe gbasara ụwa, 

echichendu, ọgụgụisi, na mmụta nke ụbụrụ.20 O gosiri na nghọta asụsụ sitere n’amamiihe ọgụụ 

 
20 Xiaoguang Zhao & Lei Zhu, “Schema Theory and College English Reading Teaching,” English Language 

Teaching; vol. 5, no. 11 (2012), 122-113, URL: http://dx.doi.org/10.5539/elt.v5n11p111   

http://dx.doi.org/10.5539/elt.v5n11p111

nweburu na mbụ. O kwukwara na akwụkwọ ọgụgụ enweghị nghọta nke aka ya, kama ọ na-enye 

aka ime ka ọgụụ site n’amamiihe o nweburu na mbụ wee ghọta ihe e dere n’akwụkwọ ọgụgụ ahụ. 

Ọ sịrị na ọ bụ amamiihe mmadụ nweburu ka a na-akpọ Sikima. Ya bụ, Sikima na-egosi na ọgụụ 

na-esite n’amamiihe o nwetara n’ihe ọ mabu na mbụ wee mata ihe ọ mabughị, nke bụ ihe ọhụụ 

nye ndụ ya. O gosikwara na Sikima na-enyere ụmụaka aka iwepụ nsogbu ha na-enwe n’ọgugụ ka 

ha wee nwee ike ịgụ ihe n’ụzọ kwesịrị ekwesị.21 N’ihi na Sikima pụtara amamiihe ọgụụ nweburu 

n’ụwa gbasara mmekọrịta mmadụ na ibe ya, ihe na-eme n’ezinaụlọ, ụlọụka, ọchịchị, omenala, 

alụmdi na nwunye, nkwenye dị icheiche, azụmaahịa, ọmụmụ, ụlọọgwụ, ụlọakụ, ụlọakwụkwọ, 

n’obodo gị, mmanwụ, mmadụ, agwa dị icheiche, ụgbọelu, ụgbọala, okporoụzọ, ebe na ihe 

mmepụta dị icheiche na ndị ọzọ. Amamiihe gbasara ihe ndị a e depụtara n’elu tinyere ihe ndị ọzọ 

ọgụụ mabu na-enyere ọgụụ aka ịghọta ihe ọgụgụ ọbụla ọ na-agụ n’ihi na ihe ọgụgụ ọbụla e dere 

bụ ihe gbasara ụwa. Ya bụ, ime ka ụmụakwụkwọ mata ǹkà ọgụgụ nke ọma, ndịnkụzi kwesịrị ị 

họrọ akwụkwọ ọgụgụ dabara n’afọ ụmụakwụkwo, ma dabakwa n’ihe ụmụakwụkwo mabu, were 

kụziere ha ọgụgụ. Ndịnkụzi ime nke a ga-eme ka ụmụakwụkwo nwee mmasị ịgụ ihe ọgụgụ ahụ 

ma sonyekwa n’ịza ajụjụ sitere na ya. Ime nke a ugboro ugboro ga-eme ka ụmụakwụkwo nwee 

mmasị n’ọgụgụ, ma site n’ịma ǹkà ọgụgụ dị icheiche bụru ̣̣akwaa akwụrụ n’ọgụgụ.     

Usoro A gbasoro Mee Nchọcha  
 

Iji mee nchọpụta rijuru afọ gbasara etu e si akụzi ǹkà ọgụgụ asụsụ Igbo na Junịọ sekọndịrị 

na Steeti Legọọs, e biri akwụkwọ mgbanjụ ma jụọkwa ajụjụ ọnụ. Nke a bụ iji chọpụta ka ndịnkụzi 

si akụzi ǹkà ọgụgụ asụsụ Igbo n’ụlọakwụkwọ ndị Junịọ sekọndịrị a họọrọ. E biri akwụkwọ 

mgbanjụ ụzọ abụọ. Otu ụzọ bụ maka ndịnkụzi ebe nke ọzọ bụ maka ụmụakwụkwọ.  E bikwara 

 
21 Ibid.  

akwụkwọ ọgụgụ aghọtaazaa maka ogo afọ ụmụakwụkwọ a, nke ha ga-agụ ma zakwaa ajụjụ dị 

n’ime ya iji mata etu ha si agụ nakwa nsogbu ha na-enwe n’ọgụgụ. Ihe ndị a chọrọ ịchọpụta site 

n’akwụkwọ mgbanjụ ahụ bụ ndị a: Akaraugo onyenkụzi na-akụzi asụsụ Igbo nwere na afọ ole ọ 

kụzirila nkụzi, Usoro onyenkụzi si akụzi ǹkà ọgụgụ asụsụ Igbo na klaasị, Ugboro ole onyenkụzi 

na-akụzi ǹkà ọgụgụ n’ime izuụka, Ma ha a na-anwale ụmụaka na ǹkà ọgụgụ, Usoro na-amasịkarị 

ụmụakwụkwọ iji amụ ǹkà ọgụgụ, Ngwankụzi onyenkụzi ji akụzi ya na etu o si emeso 

ụmụakwụkwọ nwere nsogbu n’ebe ọgụgụ nọ.  

N’ebe ụmụakwụkwọ nọ, a gbakwasara ụkwụ n’ihe ndị a wee bie akwụkwọ mgbanjụ nke 

ha: Ị bụ nwoke ka ị bụ nwaanyị, Klaasị ọ nọ na ya na afọ ole ọ dị, Ọ nụtụla isiokwu a bụ ǹkà ọgụgụ, 

Ugboro ole a na-akụziri ha ǹkạ ọgụgụ asụsụ Igbo n’izuụka, Ma e ji ngwankụzi akụziri ha ǹkà 

ọgụgụ, Ebe ha na-enwekarị nsogbu n’ọgụgụ, Ma ha a na-enwe mmasị n’ịgụ ihe n’asụsụ Igbo. 

N’ebe ndị nne na nna nọ, ihe a gbakwasara ụkwụ wee jụọ ajụjụ ọnụ bụ: Ma ha a kụziiri ụmụ ha ka 

e si agụ asụsụ Igbo na nwata, Ma ụmụ ha a na-enwe mmasị n’ịgụ Igbo, Etu ụmụaka ha si akpa 

agwa ma ha sị ha gụọ ihe, ọkachasị n’asụsụ Igbo n’ezinaụlọ ha, Etu ụmụ ha si egosị mmụta ha 

n’ihe ha gụru, Ma ụmụ ha a na-egosị mmasị n’ịgụ ihe n’ụlọ, ọkachasị asụsụ Igbo, Ma ha a na-

akwado ụmụ ha n’ịgụ akwụkwọ e dere n’asụsụ Igbo. 

 

Ụlọakwụkwọ Ndị E Jiri Mee Nchọcha 
 

E ji ụlọakwụkwọ olenole dị na Steeti Legọọs ebe a na-eme ọmụmụihe asụsụ Igbo wee mee 

nchọcha ka ha wee nọchite anya ụlọakwụkwọ ndị ọzọ n’ihi na omeenchọcha agaghị agazucha 

ụlọakwụkwọ niile a na-eme ọmụmụihe asụsụ Igbo. E weere ụlọakwụkwọ ndị dị n’ime Steeti 

Legọọs bụ ụlọakwụkwọ nwoke na nke ndị nwaanyị. Otu n’ime ha bụ ụlọakwụkwọ ndị nwaanyị 

ebe nke ọzọ bụ nke a gwakọtara ụmụnwoke na ụmụnwaanyị ọnụ. Ụlọakwụkwọ ndị a bụ: Queen’s 

College, Yaba; University of Lagos International School, Akoka, Yaba; Morocco Comprehensive 

High School, Igbobi; St. Luke’s Grammar School, Bariga; na Igbobi College, Igbobi. E jiri sọọsọ 

ndị ụmụakwụkwọ ndị Junịọ Sekọndịrị nọ na klaasị ọbula mee nchọcha a. Ọnụọgụgụ mgbanjụ e 

biri e nyere ha dị narị abụọ (200) maka ụmụakwụkwọ ma bitekwa iri (10) maka ndịnkụzi niile na-

akụzi Igbo site na klaasị nke mbụ ruo na nke atọ n’ihi na ndịnkụzi asụsụ Igbo adịghị ọtụtụ. Ụfọdụ 

bụcha otu onyenkụzi Igbo nọ n’ụlọakwụkwọ ndị a e jiri mee nchọcha.  Etu e siri kee akwụkwọ 

mgbanjụ ndị ahụ ka e siri nakọtakwa ha, o nweghi nke furu efu. A gara n’ụlọakwụkwọ ndị a, kee 

akwụkwọ mgbanjụ.  E nyere ndịnkụzi dị iri (10) akwụkwọ mgbanjụ ma nyekwa ụmụakwụkwọ 

narị abụọ (200).  Ndị isiụlọakwụkwọ e jiri mee nchọcha a nabatara ihe niile nke ọma. A gbakwara 

ndi nne na nna ajụjụ ọnụ gbasara agwa ha, na nke ụmụ ha na-amụ asụsụ Igbo n’ụlọakwụkwọ junịọ 

sekọndịrị ndị ahụ. A hụrụ ha n’oge e nwere ọgbakọ ndị nne na nna nke ụlọakwụkwọ ndị ahụga. A 

gakwara n’ụlọ ọrụ NERDC dị na Legọọs iji mata etu ha si elebanye anya n’ụlọakwụkwọ ndị 

Sekọndịrị iji chọpụta ma ndịnkụzi a na-akụzi ǹkà ọgụgụ dịka ha siri tinye ya na silebọosụ. Ime ihe 

ndị a were otu ọnwa n’ihi ihe ndị ọzọ e nwegasịrị.   

 

Ntọsasị Ihe a Chọpụtara  
 

E mere ntọsasị maka akwụkwọ mgbanjụ ndịnkụzi, akwụkwọ mgbanjụ ụmụakwụkwọ, ajụjụ 

ọnụ ndị nne na nna, ihe a chọputara n’ụlọọrụ NERDC, na usoro nkụzi aghọtaazaa. Abịa n’ajụjụ a 

jụrụ ndị nkụzi, a chọpụtara na ndịnkụzi na-akụzi Igbo n’ụfọdụ ụlọakwụkwọ ndị Junịọ Sekọndịrị a 

pere mpe.  Ụfọdụ n’ime ha enweghị ezigbo nzere maka nkụzi Igbo. Ọtụtụ n’ime ha gụrụ ihe ọzọ 

ma n’ihi na enweghị ndị na-akụzi Igbo, e were ha ka ndịnkụzi Igbo dịka ọ dị na Morocco 

Comprehensive High School, Igbobi, ebe onyenkụzi Igbo nọ na ya sị na ọ mụghị Igbo na N.C.E.  

na ihe ọ mụrụ bụ sayensi keọbaakwụkwọ (Library Science) mana n’ihi enwetaghị ọrụ, o wee 

kụzibe Igbo n’ụlọakwụkwọ ahụ. N’ezie, nke ahụ adabaghị n’ihi na asụsụ Igbo bụ otu asụsụ nọọrọ 

onwe ya.  O kwesighị ka e mebe ya ihe a na-eme onye enweghị ka ọ ha ya. Nke ọzọ bụ na, ugboro 

ole a na-akụzi Igbo n’ụlọakwụkwọ ndị a adabaghị n’ihi na ebe ọ bụ na a na-ewere ya ka ihe 

enweghị isi, ha na-ewere oge dịịrị ya wee merewe ihe ọzọ. Nke a ekwesịghị ekwesị.  

Gbasara ọgụgụ, a chọpụtara na ọtụtụ ndịnkụzi amaghị maka ǹkà ọgụgụ. Ụfọdụ anụla maka 

ya mana ha anaghị akụzi ya n’ihi na ha na-asị olee etu a ga-esi kụziwekwa ọgụgụ ebe ọ bụ na 

ụmụaka nabu agụ ihe na klaasị. N’otu aka ahụkwa, a chọpụtara na ngwankụzi bụ ihe ha anaghị 

akpọtụrụ ụkwụ na nkụzi ǹkà ọgụgụ asụsụ Igbo ma chefuzie uru ngwankụzi bara. Ụfọdụ 

ụlọakwụkwọ enweghị ngwankụzi gbasara ǹkà ọgụgụ. N’aka nke ọzọ, a chọpụtara na ndị mmadụ 

anaghị enwe mmasị n’ịgụ Igbo na mahadum iji wee nwee nzere nke ga-enyere ha aka ikụzi Igbo. 

Ha na-asị na asụsụ Igbo tara akpụ n’ọgụgụ ma ha chefuziri na ihe tara akpụ bụ mmadụ na-eme ya 

ọ dị nro.  Ụfọdụ nwere mmasị n’ọmmụ asụsụ Igbo mana ha sịrị na ọ na-ara ha ahụ ịmụ.  

Ebe ụmụakwụkwọ nọ, a chọpụtara n’ọtụtụ n’ime ha nwere mmasị n’ọgụgụ mana ndịnkụzi 

ha anaghị akụziri ha ya nke ọma. E nweghị ihe e ji agba ha ume ịmụ ǹkà ọgụgụ asụsụ Igbo. 

Ndịnkụzi ejighi ngwankụzi dịka stọọpụ wọọshị, tepu rekọda na akwụkwọ dabara n’afọ ha akụziri 

ha ǹkà ọgụgụ ma ya fọdụ inwe ndidi ebe ha nọ mgbe ha na-akụziri ha ǹkà ọgụgụ asụsụ Igbo. Ndị 

nne na nna bụkwa nsogbu ọzọ e nwere n’ihi na ha anaghị akwado ụmụaka a n’asụsụ Igbo n’ụlọ, 

nke ha ji achọ ka ha mụọ asụsụ Igbo n’ụlọakwụkwọ. Ụkọ ndịnkụzi Igbo n’ụlọakwụkwọ ndị junịọ 

sekọndịrị a mere ka ụmụaka na-enwe obi ịla azụ n’ebe ọmụmụ asụsụ Igbo dị. Ụfọdụ ndịnkụzi 

kwuru n’ihi na ọ bụ sọọsọ ha na-akụzi ọmụmụihe asụsụ Igbo n’ụlọakwụkwọ ndị ahụ a mere ha ji 

akụziri naanị ndị nọ junịọ sekọndịrị, ọkachasị ndị nke afọ mbụ ọgụgụ Igbo ma hapụzie ndị klaasị 

ndị ọzọ. 

 

Ụzọ E kwesịrị Ịgbaso Kụzie Ǹkà Ọgụgụ  
 

Ọtụtụ ndịọkammụta wepụtara ụzọ dị icheiche a ga-esi zụlite ụmụakwụkwọ na ǹkà ọgụgụ. 

Thompson (1997) mere ka a mata na, na o nweghi otu ụzọ e si akụzi ọgụgụ ka ibe ya mma.  N’ihi 

na otu ụzọ e si akụzi ọgụgụ nwere ike dịrị nwata akwụkwọ a mma, ọ gaghị adịrị onye nke ọzọ 

mma.  Usoro nkụzi ọgụgụ nwekwara ike dịrị onyenkụzi nke a mma, ọ gaghị adịrị onyenkụzi nke 

ọzọ mma. Mana ihe dị mkpa n’ebe nkụzi ọgụgụ dị bụ onyenkụzi ịmata ihe niile gbasara ǹkà ọgụgụ 

nke ọma, ka o wee nyere ya aka ikụziri ya ụmụakwụkwọ nke ọma.  Ọzọkwa bụ na, onyenkụzi ga-

ahụ na ụmụaka nwere ezigbo ụmara na mmasị n’ebe ọgụgụ dị.22 Onyenkụzi itibata na klaasị na-

akwadoghị ihe ọmụmụ ezighi ezi, agwa dị otu a na-egbu mmụọ ụmụakwụkwọ.  Ọ sị na, onyenkụzi 

tupu ọ kụzibere ụmụakwụkwọ ya akwụkwọ ọgụgụ ga-agba mbọ gụda ya nke ọma, mara ihe dị na 

ya ma ghọta ya nke ọma ka o wee mara etu ọ ga-esi were ya kụziere ụmụaka ọgụgụ.23 Ya bụ 

onyenkụzi ga-ahọpụta akwụkwọ dị mfe ma dịkwa ụtọ ma dabakwa n’afọ ụmụakwụkwọ nke ga-

eme ka ha nwee mmasị n’ọgụgụ akwụkwọ ahụ. Ene (2019) kwukwara na ụzọ a ga-esi kụzie ǹkà 

ọgụgụ bụ site n’usoro nkụzi mkpụrụedemede, usoro mkpọpụta ụda, usoro ịma mkpụrụokwu, usoro 

ịma nkebiokwu na ahịrịokwu, nakwa usoro akụkọ.24   

 
22  Felicia Ene, “Teaching Reading at Secondary School Level,” Excellence in the Teaching Profession, (2019), 372 -
377, https://www.researchgate.net/publication/333105820 

  
23 Solomon O. Unoh, “Moving Towards the Great Intellectual Milestone: A Psycholinguitic View of Learning to 
Read and Reading to Learn,” Journal of Nigerian Reading Association, vol. 2 (1984), 3. 
24 Felicia Ene, “Teaching Reading at Secondary. 

https://www.researchgate.net/publication/333105820

Ndịọkammụta Sheeba & Ahmad (2018) wepụtara usoro ndị a ga-agbaso n’ịzụlite 

ụmụakwụkwọ junịọ sekọndịrị na ǹkà ọgụgụ:   

• Ịmata mkpụrụokwu: Ụmụakwụkwọ ga-amata mkpụrụokwu dị icheiche site n’onyenkụzi 

igosi ha etu e si e ji ọkọwaokwu achọpụta okwu ndị siri ike mgbe ha na-agụ ihe. Nke a ga-

eme ka ha mata okwu dị icheiche na mpụtara ha. 

• Ịghọta ihe a gụrụ: Ụmụakwụkwọ ga-enwe ike ịghọta ihe ha gụrụ. Nghọta a nwere ike ị bụ 

nghọta nke nkịtị mọọbụ nkọwagharị ihe ha gụrụ. O nwere ike bụrụ ntụcha akwụkwọ ọgụgụ 

ha gụrụ mọọbụ nnwale ihe ha gụrụ were nweeike iji ekereuche ha chepụta ihe ọhụụ.  

• Ọmụmụ ihe: Nke a bụ ebe a na-enye ụmụaka ohere ka ha jiri aka ha chọpụta ihe site n’ihe 

ha gụrụ mọọbụ na ihe ha hụrụ dịka, ịchọpụta ụzọ e si eje ebe dị icheiche, etu e si eme ihe 

dị icheiche, ịchọpụta mọọbụ ịhọro ihe site n’ihe ha gụrụ mọọbụ site n’ihe ha nurụ na ntị.  

Nke a ga-enyere ha aka na nhazi na icheta ihe ha gụrụ na klaasị nke ga-enyere ha aka 

idepụta ihe mọọbụ zakwa ajụjụ dị na ya.  

•  Inweike iso usoro were chọpụta ihe: Nke a bụ ebe ụmụaka ga-enwe ike iso usoro were 

chọpụta ebe ha na-eje, ka ihe si arụ ọrụ nakwa ka ihe dị. A ga-azụlitekwa ha n’iji enyemaka 

dị n’ogụgụ dịka eserese, onyoonyo mọọbụ chaatị were chọpụta ihe. 

•  Ịnabata ihe e dere ede ma nwee mmasị na ya: Ọ dị mkpa ka a azụlite ụmụakwụkwọ na 

ǹkà a ka o were nye aka iwulite ekereuche na mmetụtaobi ha n’ebe ọgụgụ dị.  Nke a na-

enyekwa aka ịnabata ihe odee bu n’obi ma mee ka ha nwee mmasị n’ịchọpụta akwụkwọ 

nrụtụaka odee jiri dee akwụkwọ ahụ mọọbụ ihe ndị ọzọ ha chorọ isi n’akwụkwọ ahụ 

chọpụta dịka aha dị icheiche, ebe obibi dị icheiche, oge mọọbụ ụbọchị e ji eme ihe dị 

icheiche, usoro etu ihe dị, iji nkọwaokwu chọpụta mpụtara okwu ndị dị na ya, nakwa ndị 

dum odee gụrụ akwụkwọ ha mgbe ọ na-ede nke ha.   

•  Ịmata olu ode, ọnọdụ ọ nọ mgbe o dere akwụkwọ ahụ na ihe ọ na-ekwu maka ya: Nke a 

bụ ebe onyenkụzi ga na-ewepụta olu odee, ọnọdụ ya mgbe o dere akwụkwọ ya dịka, mwute 

mọọbụ aṅụrị nakwa ihe ọ na-ekwu maka ya dịka, ajọ omume ndị mmadụ na-emeso ibe ha. 

• Nsịkwụ na nsịcha: A ga-azụlite ụmụakwụkwọ na nke a site na, ị na-esikwu ma na-esicha 

akwụkwọ ọgụgụ na klaasị. Dịka onyenkụzi na ụmụakwụkwọ gụọ akwụkwọ abụọ, ha 

esikwụọ ma sịchaa ya were mara nke dị mma na nke riri mperi. Nke a ga-enye aka 

ụmụakwụkwọ ịmata ihe dị iche na nke bụ otu n’akwụkwọ ọbụla ha gụrụ.  

• Ichepụta ihe site n’akwụkwọ ha gụrụ: A ga-azụlite ụmụakwụkwọ na nke a site 

n’onyenkụzi ịjụ ha ihe ha chere gbasara akwụkwọ ha gụrụ mọọbụ ihe ha ga-eme ma ha 

bụrụ agwa dị etu a dị n’ime akwụkwọ ahụ.  

• Ịchịkọta ihe ha gụrụ: A ga-azụlite ụmụakwụkwọ na nke a site n’onyenkụzi ịdị na-achịkọta 

akwụkwọ ọ bụla ha gụrụ na klaasị ma nye nkọwa gbasara ya ma na-enyekwa 

ụmụakwụkwọ ohere ịchịkọta ihe ha gụrụ na klaasị.  

•  Nnwale: A ga-azụlite ụmụakwụkwọ ịdị na-anwale ihe ha gụrụ, mara okwu e tinyere nnu, 

ya bụ, okwu bụ asị na nke bụ eziokwu.25  

 

Mkpokọta Na Mmechi     
 

Ọgụgụ dị nnukwu mkpa n’ebe ụmụakwụkwọ nọ n’ihi na ọ ga-enyere ha aka ime nke ọma 

n’ihe ọmụmụ ha niile nakwa na ndụ ha. Mana ọ bụ ihe mwute na ọtụtụ ụmụakwụkwọ anaghị 

enwe mmasị n’ọgụgụ, ọkachasị n’asụsụ Igbo. Ihe kpatara nke a bụ na ụfọdụ ndịnkụzi asụsụ 

 
25 S. Sheeba and Mohd Hanif Ahmad, “Teaching Reading: Goals and Procedures,” (2019), 1 -11, 
https://www.researchgate.net>Home>Teaching 

Igbo amaghị maka ǹkà ọgụgụ. Ebe ụfọdụ nụrụla maka ya anaghị akụziri ya ụmụakwụkwọ na 

klaasị n’ihi na ha eweghị ya ka ihe ọmụmụ nọọrọ onwe ya. Ụlọakwụkwọ ha ahụghị ya ka ihe 

dị mkpa ikụziri ụmụakwụkwọ, ọkachasị ndị junịọ sekọndịrị. Ụfọdụ ụmụakwụkwọ nwere mmasị 

na ǹkà ọgụgụ asụsụ Igbo mana ndịkụzi ha anaghị akụziri ha ya nke ọma, nke ha ji e ji ngwankụzi 

akụzi ya. E kwesịrị ịzụpụta ndịnkụzi na ǹkà ọgụgụ ka ha kuziere ụmụakwụkwọ junịọ sekọndịrị 

ǹkà ọgụgụ asụsụ Igbo nke ọma. Ịzụlite ụmụakwụkwọ na ǹkà ọgụgụ asụsụ Igbo ga-eme ka ha 

nwee ezigbo ụmara na mmasị n’ịgụ Igbo ma n’ịgụ ihe ọmụmụ ndị ọzọ ha na-eme 

n’ụlọakwụkwọ, ma mekwa ka ha bụrụ a kwaa akwụrụ n’ọgụgụ. Ya bụ, e kwesịrị ịzụpụta 

ndịnkụzi na ǹkà nkụzi ọgụgụ asụsụ Igbo, ọkachasị n’ikụzi ya dịka asụsụ nke abụọ. Nke a ga-

enyere ha aka ịchọpụtanwu nsogbu ụmụakwụkwọ na-enwe n’ọgụgụ, ma mekwa ka ha were 

akwụkwọ ọgụgụ dabara n’afọ ụmụakwụkwọ kụziere ha Igbo iji gbaa ha ume ịdị na-agụ Igbo 

mgbe ọbụla, ma n’ụlọ ma n’ụlọakwụkwọ. Ndịnkụzi ga-esi etu a gosi ha na ịgụ Igbo dị mkpa 

ma dịkwa ụtọ ma na-enyekwa obi aṅụrị. Ndịisi ụlọakwụkwọ a na-amụ asụsụ Igbo na Steeti 

Legọọs kwesịkwara itinye ǹkà ọgụgụ na kurrikulum ha dịka ihe ọmụmụ nọọrọ onwe ya, ma 

nwekwaa ngwankụzi eji akụzi ya iji zụlite ụmụakwụkwọ junịọ sekọndịrị nke ọma na ǹkà ọgụgụ 

asụsụ Igbo.  

